
NASIONAL KES POLITIK PENDIDIKAN WILAYAH

Campuran dua vaksin diguna jika
bekalan terganggu
Mahani Ishak - Jun 21, 2021 @ 5:47pm
mahani@bh.com.my

Penggunaan kaedah campuran vaksin di antara Pfizer-BioNTech dan AstraZeneca
adalah pelan B jika berlaku gangguan pada bekalan vaksin COVID-19 negara. Foto

hiasan

KUALA LUMPUR: Penggunaan kaedah heterologi atau campuran vaksin di
antara Pfizer-BioNTech dan AstraZeneca adalah pelan B sekiranya berlaku
gangguan pada bekalan vaksin COVID-19 negara.

Menteri Penyelaras Program Imunisasi COVID-19 Kebangsaan, Khairy
Jamaluddin, berkata kaedah itu sedang dalam kajian berikutan
penggunaan oleh banyak negara lain.

Bagaimanapun, katanya, mesyuarat Jawatankuasa Khas Jaminan Akses
Bekalan Vaksin COVID-19 (JKJAV) dua minggu lalu mendapati, data yang
diperoleh hasil kajian itu tidak menunjukkan keputusan meyakinkan.

"Dalam mesyuarat itu, hasil kajian yang dibentangkan dan data yang
diperoleh tidak meyakinkan.

DISYORKAN UNTUK ANDA

"Bagaimanapun, Khamis ini akan ada satu lagi mesyuarat berhubung
perkembangan terkini vaksinasi secara heterologi dan (pembentangan)
data daripada negara lain," katanya.

Beliau berkata demikian pada sidang media selepas meninjau
pembukaan Pusat Pemberian Vaksin (PPV) Stadium Nasional Bukit Jalil
SNBJ di sini, hari ini.

Khairy yang juga Menteri Sains, Teknologi dan Inovasi (MOSTI) berkata,
penggunaan kaedah heterologi akan dipertimbangkan selepas JKJAV
berpuas hati dengan dapatan kajian serta yakin bahawa ia selamat dan
efektif.

"Kita mungkin akan menggunakan kaedah itu tetapi ia bergantung kepada
syor yang diberikan JKJAV.

"JKJAV sedang mengkaji data untuk pemberian vaksin yang berbeza
tetapi kita belum buat apa-apa keputusan," katanya.

Setakat ini, kaedah heterologi dilaporkan digunakan di Korea Selatan,
Jerman dan Sepanyol.

Sementara itu, Khairy berkata, keputusan itu mengenal pasti pasport sijil
digital yang berlainan adalah isu teknikal.

"Keputusan itu mengakui sijil digital yang berbeza bermakna setiap
negara perlu mengenal pasti setiap pangkalan data.

"Sama ada untuk membenarkan atau tidak, ia adalah isu dasar yang
ditentukan dari sesebuah negara.

"Justeru adalah penting semua negara memperakui semua vaksin yang
sudah mendapat mendapat kelulusan penggunaan kecemasan oleh
Pertubuhan Kesihatan Sedunia (WHO) kerana kes tinggi memerlukan
vaksinasi segera," katanya.

